
Høyringsfråsegn – Frå to til éi yrkesskadeordning
Etter at innstillinga til yrkesskadeutvalet, NOU 2004:3 Arbeidsskadeforsikring, har vore på høyring, har Arbeids- og inkluderingsdepartementet no lagt fram eit forslag til ei ny organisering av yrkesskadesystemet. Målsetjinga er ei endring som forenklar regelverket og som har legitimitet blant brukarane av ordninga. 

Det følgjande er Kreftregisteret si høyringsfråsegn:

Kreftregisteret støttar departementet sitt forslag om at dei to ordningane for yrkesskadeerstatning som vi har i dag, blir avløyste av éi ordning, der ei uavhengig arbeidsskadeeining avgjer arbeidsskadesaker etter ei ny arbeidsskadeforsikringslov. Kreftregisteret er óg samd i at saker av mindre omfang kan avgjerast av forsikringsselskapet, utan å vere innom arbeidsskadeeininga, og at slike saker må kunne ankast inn til arbeidsskadeeininga. 

Departementet foreslår at ei slik arbeidsskadeeining i tillegg til handsaming bør få oppgåver som å informera om ordninga, leggje til rette for at statistikk kan brukast til førebyggjande arbeid og delta i vedlikehald av regelverket. Kreftregisteret meiner at informasjon om ordninga er sært viktig. Dette har komme klart fram gjennom prosjektet som Kreftregisteret har drive sidan 1998, i samarbeid med Rikstrygdeverket/NAV,  der  informasjon kvar fjortande dag har blitt sendt ut til pasientar med kreftsjukdom som kan vere relatert til eksponering i arbeidet. Etter at prosjektet tok til har tala med godkjente tilfelle av yrkesrelatert kreft stige kraftig. Kreftregisteret meiner difor at denne ordninga ikkje må avviklast, men at meldingane våre bør kunne sendast direkte til den nye arbeidsskadeeininga for vidare handsaming. Vi ser også at arbeidet med å utarbeide statistikk er særs viktig i det førebyggjande arbeidet, og vil peike på at dette krev at standardiserte internasjonale kodeverk vert nytta  i registreringa av sjukdomsdiagnosar og bransje/industri. Berre slik kan ein på ein meiningsfull måte følgje utviklinga av talet på melde og godkjende krav med omsyn til sjukdommar og skader som kan setjast i samband med eksponeringar i arbeidslivet. 
Departementet ber om ei vurdering av om det er forsikringsselskapa eller arbeidsskadeeininga som skal ta imot erstatningskravet frå skadelidne. Kreftregisteret meiner at omsynet til ein forenkla og eintydig prosess for den skadelidne talar for at det er arbeidsskadeeininga som blir mottakar av alle nye erstatningskrav. I samband med behovet for informasjon, som er nemnt ovanfor, meiner vi det vil lette kommunikasjonen med berre ei adresse å helda seg til. Saker som inneber mindre utbetalingar kan då sendas vidare frå arbeidsskadeeininga til forsikringsselskapa, for handsaming der. 

Trygderetten har brei erfaring med å handsame saker om yrkessaker og yrkessjukdommar. Kreftregisteret kan difor ikkje sjå at det skulle vera naudsynt å oppretta ei ny klageinstans.  
Med helsing,
Frøydis Langmark

Direktør

